М О Л Е Б Е Н

СВ. МУЧЕНИКАМ МЛАДЕНЦАМ

ВИФЛЕЕМСКИМ 
с приложением молитвы 

О ПРОСВЕЩЕНИИ НАРОДА НАШЕГО, 

ДА ИЗБАВИТСЯ ОТ ГРЕХА ДЕТОУБИЙСТВА

МОЛЕБЕН 
СВЯТЫМ МУЧЕНИКАМ МЛАДЕНЦАМ ВИФЛЕЕМСКИМ 
Благословен Бог наш…

Царю небесный…

Бог Господь и явися нам…

Или тропарь святым, общий, глас 1 (дважды):

Болезньми святых, имиже о Тебе пострадаша,/ умолен буди, Господи,/ и вся наша болезни исцели,/ Человеколюбче, молимся.

Слава и ныне, богородичен, глас 1:

Гавриилу вещавшему Тебе Дево, радуйся, со гласом воплощашеся всех Владыка, в Тебе Святем Кивоте, якоже рече праведный Давид: явилася еси ширшая небес, поносивши Зиждителя Твоего. Слава Всельшемуся в Тя: слава Прошедшему из Тебе: слава Свободившему нас Рождеством Твоим.
Запевы:

Слава Тебе, Боже наш, слава Тебе.

Пресвятая Богородице, спаси нас.

Святи мученицы, младенцы Вифлеемстии, молите Бога о нас.

Прокимен, глас 6: 

Хвалите, отроцы, Господа,/ хвалите Имя Господне.

Стих: Вселяя неплодовь в дом, матерь, о чадех веселящуся.

Евангелие от Матфея, зачало 4.

Запевы.

Кондак младенцев, глас 6:

В Вифлееме рождшуся Царю, волсви от Персиды с дары приходят,/ звездою свыше наставляеми,/ но Ирод смущается и пожинает младенцы, яко пшеницу,/ и рыдает себе, яко держава его вскоре разорится.

Слава, и ныне:  Не имамы иныя помощи…

Стихира младенцев на 6-й  стихирный глас:

Иисусу рождшуся в Вифлееме Иудейстем,/ Иудейская держава упразднися./ Да играют младенцы за Христа закалаеми,/ Иудея да рыдает:/ глас бо слышан бысть в Раме,/ Рахиль, плачущи, рыдает,/ якоже плачет, по чадех своих,/ младенцы бо избив, Ирод пребеззаконный/ исполняше Писание,/ Иудею насыщая неповинныя крове;/ и земля убо червленяшеся кровьми младенцев,/ от язык же Церковь таинственнее очищается/ и в красоту одеяется./ Прииде Истина,/ Бог явися в сени седящим, от Девы родивыйся, во еже спасти нас.
Ектения с дополнительным прошением:

Прошения:

Народу еврейску в плену Египетстем сущу, грозное повеление об убиении младенцев от фараона изыде, да повивальныя бабы мужеский пол избиют. Обаче тии, убоявшеся Бога, не сотвориша, якоже повеле им фараон. Сего ради и мы во умилении сердечнем к тебе притекающе молимтися: научи нас боятися Тебе и вопити Тебе: Господи, услыши и помилуй.

В плену страстей сущим нам, повеление фараона мысленного об убиении нерожденных чад наших прияхом. Не имуще же страха Божия, ниже гласа совести послушавши, Бога отвергохомся и во грех убийства впадохом. Обаче ныне покаяние Тебе приносяще и о гресех наших рыдающи, из глубины души вопием Ти: Господи, услыши и милостивно помилуй.

Призри, Владыко Человеколюбче, милостивным Ти оком на рабы Твоя все зде предстоящия и молящияся и услыши моления наша, с верою приносимая, яко Сам рекл еси: вся елика молящеся просите, веруйте, яко приимете, и будет вам, и паки: просите и дастся вам. Сего же ради и мы, аще и недостойни, уповающе на милость Твою, просим: подаждь благость Твою рабом Твоим: Господи, услыши и помилуй.
Исполни благая желания наша, мирно же и тихо в здравии и долгоденствии вся дни наша соблюди: рцем вси: скоро услыши и милостивно помилуй.

МОЛИТВА СВЯТЫМ МУЧЕНИКАМ 

МЛАДЕНЦАМ ВИФЛЕЕМСКИМ 

(КОЛЕНОПРЕКЛОНЕННАЯ)

О Святи мученицы, младенцы Вифлеемстии, от Ирода за Христа нещадно убиеннии! Вы душами вашими на Небеси Престолу Божию предстоите и триипостасныя Его славы наслаждаетеся, телесы же святыми на земли в Божественных храмех почиваете и данною вам свыше благодатию различная чудеса источаете, призрите милостивными вашими очесы на предстоящии люди, пред честною вашею   иконою   умильно   молящияся   и   просящия  от   вас  целебныя помощи и заступления: прострите ко Господу Богу нашему теплыя ваша молитвы и испросите душам нашим оставление согрешений. Се бо мы, за беззакония наша не смеющее возвести очеса наша к высоте небесней,
ниже вознести глас молебный к Его в Божестве неприступней славе, сердцем сокрушенным и духом смиренным вас, ходатаев милостивых ко Владыце и молитвенников за ны, грешныя, призываем, яко вы прияли есте благодать от Него недуги отгоняти и страсти исцеляти. Вас убо просим: молитеся о всех непраздных, во чреве имущих, и о чадех их, во еже увидети им свет чувственный, да и умного света, еже во святем крещении, сподобятся; не презрите нас, недостойных, молящихся вам и вашея помощи требующих. Будете нам в печалех утешителие, в недузех лютых страждущим врачеве, напаствуемым скорые покровителие, очесем недугующим прозрения датели, ссущи и младенцем в скорбех готовейшии предстатели и исцелители; исходатайствуйте всем вся, яже ко спасению полезная, яко да вашими ко Господу Богу молитвами получившее благодать и милость, прославим всех благих Источника и Дароподателя Бога, Единаго в Троице Святей славимаго Отца и Сына и Святаго Духа ныне и присно и во веки веков. Аминь.
Величание. Отпуст

МОЛИТВА О ПРОСВЕЩЕНИИ НАРОДА НАШЕГО, 
ДА ИЗБАВИТСЯ ОТ ГРЕХА ДЕТОУБИЙСТВА.

 (КОЛЕНОПРЕКЛОНЕННАЯ)

О Троице Живоначальная! Боже Святый, Премудрый и Непостижимый!
Ты по образу Твоему совершенному и подобию предивному сотворил еси человека яко семью, да, множайшии числом и лицы разнящеся, в единении любве пребудем, хваляще Тя яко дети — Отца своего. Отпадших же нас не презрел еси, но и Сына Единороднаго Твоего дал еси, да не погибнем во веки. Сей Господь наш Иисус Христос, от Духа Свята в девственных ложеснах зачатся безсеменно, во спасение наше, явися на земли. И сложив нам, человеком, радости и горести наша совершение познал есть, яко и Самому рещи Ему о жене раждающей, яже не помнит скорби за радость, яко родися человек в мир. Сей убо Господь наш от младенческих пелен изгнание и всякое лишение претерпе, паче же Иродовым скверноубийством детей незлобивых уязвися всемилостивое Его сердце. 

И доныне, увы нам, паки и многажды оскверняется земля наша кровми сотен тысящ младенец безвинных, иже не проидоша врата жития сего, света не зревших, любве матерния яко и защиты отчия не познавших, крещения святаго не сподобившихся. Несть нам мира, пагубе среде нас умножившейся, несть облегчения вины, несть благословения всенароднаго от Бога Тя — Судии нелицеприятна. Вемы бо, Правосуде, гнев Твой, сопротивныя попаляющий; вемы, Неложне, яко, аще назриши беззаконие, никтоже устоит; но вемы Тя — Бога кающихся, ко исправлению зовуща грешныя, яко у Тебе очищение есть.

Сего ради припадаем Ти, из глубины сердечныя взывающе: помилуй, Господи, помилуй нас, просвети умы и сердца упорствующих в лютом детоубийстве, обрати сих к покаянию истинному, примири со убиенными младенцами, настави на путь правды Твоея, укрепи немощныя в вере, на недвижимем камени заповедей Твоих утверди всех нас, яко от утробы матерния к Тебе привержени есмы, Господи — Упование наше, Господи —Мир наш, Жизнь наша, Господи.
О сем умильно призываем в молитву Пречистую Деву-Богородицу со святым Предтечею Иоанном, и святыя угодники Твоя, Господи: прежде мученики- младенцы Вифлеемския, вкупе со отроковицами славными Верою, Надеждою и Любовию с материю их премудрою, таже с венценосными отроки-страдальцы Димитрием и Алексием, вкупе со всеми царственными страстотерпцы и новомучениками Церкве Русския, изрядно же великаго Сергия, возгласившаго из утробы матерния Ти, Троице Живоначальней песнь хвалы, темже приими и наших сердец смиренное моление сие. Аминь.

